
Figgio, ni all'ombra fresca, ni a ro Sô,

Ni int're belle delizie d'un giardin;

Ma d'un campo de guerra int'ro fervô

Sta ra bella virtù, chi n'ha moæ fin;

E chi de travaggiâ n'ha ninte umô,

Quanto ciù o monta, o cara dri scarin.

Un’ommo dunque comme ti, sì vacca,

Che a questo ciù o no pense uña pettacca?

Fiña sciù i sette çê t'alzò natura

E un’añimo a te dè, chi è tutto fœugo:

Perchè ti avessi, per'a[sic] to bravura,

Fra ri ciù bravi ti ro primmo lœugo;

Dra raggia o te ne dè fœu de mesura,

No perchè ti ne fessi brutto zœugo,

Ni per fâne zœu moæ tanto velen

Per fâ dri mâ lavoî, che no stan ben.



63

Ma perchè quello a ra raxon unîa

Se dœuverasse fra re guerre esterne,

E da ro cœu ciù façilmente via

Foissan mandæ re tœu materie interne.

Dunque per nettezá sta porcaria

Solo Gofredo sæ chi te governe;

Stàmmeghe attento, che lê sa ben quando

S'ha da strenze, o mollâ ra brilla in bando.

Rinardo a sto parlâ, che zà int'ro vivo

O se sente toccaoù, ra bocca o serra:

Quaccio, quaccio o sta lì contemplativo:

Zu testa cœutta, e ri œuggi bassi in terra:

Ro vêgio che da i moti o vè un motivo,

Che amô, ni donne no ghe fan ciù guerra;

Sta sciù, o ghe dixe, e in questo scuddo agguarda

Ra stirpe to quanto zà a foì gaggiarda.

Foscia che questi onoî te fan vergœugna,

Onoî, che da per tutto en spanteghæ?

E un’ommo comme ti no se vergœugna

D'aveì sì belli exempj trascuræ?

Añimo sciù: spegiâse chi bezœugna,

E i primmi onoî remette in ste contræ.

Cosî o dixeiva, e Rinaldin stupîo

Sta a veì donde o ghe segna con ro dîo:

O pareiva un baçî dro Fiorentin[1]

Sto scuddo a i gran lavoî, che se ghe veivan

Dell'Azzio sangue j'ordini appontin

Lì comme, dove, e quanto s'estendeivan,

E comme là de Romma int'ri confin,

Da i ciù bravi Romani descendeivan:

Lì Prinçipi, Baroin, Marcheixi, e Conti

O ghe fa veì, che han fæto mari, e monti.

Ghe mostra Cajo, quando strañia gente

L'Imperio declinaoù dando ra man,

Piggia ro fren dro popolo varente,

E primmo d'Este se fa lê Sovran:

E quello sostegnî manco potente,

Chi fuzze per schivâ ro Goto can;

Poi retornâ con tanto ciù vigô

Quando ro ciamma Onorio Imperatô.







	↑ Celebre intagliatore.











[image: ]

[image: ]

Estræto da "https://lij.wikisource.org/w/index.php?title=Pagina:Ra_Gerusalemme_deliverâ.pdf/237&oldid=30619"


					Categorîa: 	Da corêze




				

			
			
		

		
			

		 Sta pàgina chi a l'é stæta cangiâ l'ùrtima vòtta o 30 lùg 2020 a-e 02:27.
	O tésto o l'é disponìbile segóndo a licénsa Creative Commons Atribuçión-Condivìddi a-o mæximo mòddo; se pêuan aplicâ de condiçioìn in ciù. Véddi e condiçioìn d'ûzo pe-i detàggi.



		Polìtica in scî dæti privæ
	Informaçioìn in sce Wikivivàgna
	Averténse
	Codice di condotta
	Svilupatoî
	Statìstiche
	Diciaraçión in scî cookie
	Versción mòbile



		[image: Wikimedia Foundation]
	[image: Powered by MediaWiki]





		

	
 

 

		
		

Aliniâ a larghéssa limitâ do contegnûo







